«Лызьӧн ордйысян мастеръяслӧн мирса кубок — Сыктывкарын войтыркостса профессиональнӧй ордйысьӧмъяс нуӧдӧм вылӧ репетиция»

Та йылысь талун висьталіс журналистъяслы Коми Республикаса Юралысь Вячеслав Гайзер Раиса Сметанина нима республиканскӧй лызь комплексӧ ветлӧм бӧрын, кӧні мунӧны Лызьӧн ордйысян мирса мастеръяслӧн кубок-2015. Дінмуса юралысь видзӧдліс спортивнӧй инфраструктурасӧ да сёрнитіс ордйысьӧмъяс котыртысьяскӧд да сыын участвуйтысьяскӧд.

«Меным асыв и рыт юӧрӧтны сы йылысь, кыдзи мунӧны ордйысьӧмъясыс, кыдзи котыртӧны лӧсялана мероприятиеяссӧ, кыдзи шойччӧны да олӧны делегацияяс. Талун ме донъяла став миян структуралысь уджсӧ зумыд пять вылӧ и медся любӧ сійӧтор, мый ордйысьӧмъяссӧ тадзи донъялӧны и асьныс участвуйтысьяс. Пасъя, мый босьтӧма вӧлі тӧд вылӧ уна сэтшӧмтор, кутшӧмъясӧс лои казялӧма воддза воясӧ ордйысьӧмъяс нуӧдігӧн. Ӧні медколана могыс — помӧдз нуӧдны ордйысьӧмъяссӧ мытшӧдъястӧг да сетны тайӧ эстафетасӧ Мастеръяслӧн мирса кубок нуӧдысь мӧд страна-кӧзяйкалы — Финляндиялы.

Ми видзӧдам тайӧ ордйысьӧмъяс вылӧ, медводз, кыдзи зэв колана тренировка вылӧ сы могысь, медым водзӧ вылӧ велӧдчыны нуӧдны войтыркостса гырысь ордйысьӧмъяс. Мирса кубок бӧрын миян водзын кутас сулавны мог — вӧчны бурджыкӧн «Сыктывкар» спорт площадка мирса тшупӧд вылын лызьӧн котралан ордйысьӧмъяс нуӧдӧм вылӧ, а кор вӧчам комплекссӧ став стандартъяс серти, то и биатлонын. Тайӧ отсалас и паськӧдны тайӧ спорт сикасъяссӧ и кыпӧдас налысь статуссӧ вылынджык тшупӧд вылӧ»,  - висьталіс Вячеслав Гайзер.  
Журналистъяслӧн юалӧм вылӧ сы йылысь, ёна-ӧ Мастеръяслӧн мирса кубокыс отсалӧ туризм сӧвмӧдӧмлы, Коми Республикаса Юралысь чорыда шуис: «Дерт жӧ отсалӧ. Тайӧ ордйысьӧмъяс отсӧгӧн Россияса мукӧд дінму тӧдмалӧ миян республика йылысь оз сӧмын кыдзи промышленнӧй мутас йылысь, но и сы йылысь, мый республика озыр спорт да культура боксянь, сылӧн эм став колана инфраструктураыс гӧсьтъясӧс бура примитӧм вылӧ. И таын содтӧд могыс, мый вӧсна колӧ нуӧдны татшӧм ордйысьӧмъяссӧ  - тӧдмӧдны республикакӧд и корны миянӧ гӧсьтъясӧс».
